
[An tiontú oifigiúil]

Acht do dhéanamh socrú maidir leis an nGníomhaireacht um Fháil Iarnród a dhíscaoileadh 
agus maidir lena feidhmeanna agus lena foireann a aistriú chuig an Údarás um Bóithre 
Náisiúnta; do leasú Acht na mBóithre, 1993 agus an Achta Iompair (Bonneagar Iarnróid), 
2001; do dhéanamh socrú maidir le feidhmeanna breise a shannadh don Údarás um 
Bóithre Náisiúnta; agus do dhéanamh socrú i dtaobh nithe gaolmhara.

[6 Bealtaine 2015]
Achtaítear ag an Oireachtas mar a leanas:

CUID 1

RéamhRáiteach agus gineaRálta

Gearrtheideal, comhlua agus forléiriú

1. (1) Féadfar Acht na mBóithre, 2015 a ghairm den Acht seo.

 (2) Féadfar Achtanna na mBóithre, 1993 go 2015 a ghairm d’Achtanna na mBóithre, 1993 
go 2007 agus den Acht seo le chéile agus léifear le chéile iad mar aon ní amháin.

Mínithe

2. San Acht seo—

 ciallaíonn “Acht 1993” Acht na mBóithre, 1993;

 ciallaíonn “Acht 2001” an tAcht Iompair (Bonneagar Iarnróid), 2001; ciallaíonn “Údarás” 
an tÚdarás um Bóithre Náisiúnta;

 ciallaíonn “príomhfheidhmeannach” duine—

  (a) a n-ordaítear dó nó di faoi alt 28(1)(b) d’Acht 1993 na feidhmeanna dá dtagraítear  
in alt 29(2) den Acht sin a chomhlíonadh, nó

  (b) arna cheapadh nó arna ceapadh faoi alt 29 d’Acht 1993;

 ciallaíonn “cuideachta” cuideachta de réir bhrí Acht na gCuideachtaí, 1963;

 ciallaíonn “lá díscaoilte” an lá a cheapfaidh an tAire faoi alt 6 chun an Ghníomhaireacht 
um Fháil Iarnród a dhíscaoileadh;

 ciallaíonn “comhlacht díscaoilte” an Ghníomhaireacht um Fháil Iarnród mar atá sí arna 
díscaoileadh de bhua an Achta seo;

 tá le “údarás áitiúil” an bhrí a shanntar dó leis an Acht Rialtais Áitiúil, 2001;

 tá le “bóthar áitiúil” agus “bóthar réigiúnach” na bríonna a shanntar dóibh, faoi seach, in alt 
2 d’Acht 1993;

 ciallaíonn “Aire” an tAire Iompair, Turasóireachta agus Spóirt; ciallaíonn “ordú iarnróid”—

  (a) ordú iarnróid de réir bhrí Acht 2001, nó

  (b) ordú um iarnród éadrom de réir bhrí an Achta Iompair (Iarnród Éadrom Bhaile Átha 
Cliath), 1996.

Caiteachais

3. Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh an 
tOireachtas.

Cosaint

4. (1) Aon ionstraim (cibé acu is riail, rialachán, ordú, fodhlí nó cód cleachtais nó aon  
tuairisc eile an tuairisc a thugtar uirthi, agus cibé acu is ionstraim reachtúil í lena 
mbaineann an tAcht Ionstraimí Reachtúla, 1947 go príomha nó nach ea) arna déanamh 
nó arna heisiúint ag an gcomhlacht díscaoilte, nó thar a cheann, a bheidh i bhfeidhm 
díreach roimh an lá díscaoilte, beidh an fheidhm chéanna aici agus an éifeacht chéanna 
léi, an lá sin agus dá éis, a bhí aici agus léi díreach roimh an lá sin.

 (2) Féadfaidh an tÚdarás ionstraim dá dtagraítear i bhfo-alt (1) a chúlghairm nó a leasú 
amhail is dá mba é an tÚdarás a rinne í.

Cuid 2 d’Acht 2001 a aisghairm

5. Aisghairtear Cuid 2 (seachas ailt 11, 12, 13 agus 25) den Acht Iompair (Bonneagar  
Iarnróid), 2001 ar an lá díscaoilte.

CUID 2

an ghníomhaiReacht um Fháil iaRnRód a dhíscaoileadh

caibidil 1

Díscaoileadh agus feidhmeanna a aistriú

An Ghníomhaireacht um Fháil Iarnród a dhíscaoileadh

6. (1) Déanfaidh an tAire, le hordú, lá a cheapadh mar an lá díscaoilte chun críocha an Achta 
seo.

cd.1 a.2

 (2) Beidh an Ghníomhaireacht um Fháil Iarnród arna díscaoileadh ar an agus ón lá  
díscaoilte.

Feidhmeanna an chomhlachta dhíscaoilte a aistriú chuig an Údarás

7. (1) An lá díscaoilte, déantar na feidhmeanna uile a bhí, díreach roimh an lá díscaoilte, 
dílsithe don chomhlacht díscaoilte a aistriú chuig an Údarás.

 (2) Aon tagairtí—

  (a) don chomhlacht díscaoilte, in aon achtachán (seachas an tAcht seo nó achtachán a 
luaitear sa Sceideal) nó in aon ionstraim arna déanamh faoi achtachán, a mhéid a 
bhaineann siad le feidhm a aistrítear le fo-alt (1), nó

  (b) do dhuine a mbeidh ordú iarnróid deonaithe dó nó di, in aon achtachán nó in aon 
ionstraim arna déanamh faoi achtachán, i gcás ordú iarnróid arna dheonú don 
chomhlacht díscaoilte roimh an lá díscaoilte,

  forléireofar iad, an lá díscaoilte agus dá éis, mar thagairtí don Údarás.

Talamh agus maoin eile a aistriú

8. (1) An lá díscaoilte, beidh na tailte uile a bhí dílsithe don chomhlacht díscaoilte díreach 
roimh an lá sin, agus na cearta, na cumhachtaí agus na pribhléidí uile a bhaineann nó 
a ghabhann leis na tailte sin, arna ndílsiú don Údarás, gan aon tíolacas ná sannadh, i 
leith an eastáit nó an leasa uile sa chéanna a bhí, díreach roimh an lá díscaoilte, dílsithe 
don chomhlacht díscaoilte, ach sin faoi réir na n-iontaobhas agus na gcothromas uile a 
dhéanann difear do na tailte agus atá fós ar marthain agus inchomhlíonta.

 (2) An lá díscaoilte, beidh an mhaoin uile (seachas talamh), lena n-áirítear ábhair i  
gcaingean, a bhí, díreach roimh an lá sin, dílsithe don chomhlacht díscaoilte, arna dílsiú 
don Údarás gan aon sannadh.

 (3) Gach ábhar i gcaingean a dhílsítear don Údarás de bhua fho-alt (2), féadfaidh an  
tÚdarás, ar an agus ón lá díscaoilte, agra a dhéanamh ina leith, é a ghnóthú nó é a 
fhorfheidhmiú ina ainm féin agus ní gá don Údarás, ná don chomhlacht díscaoilte, fógra 
faoin dílsiú a dhéantar leis an alt seo a thabhairt d’aon duine atá faoi cheangal ag aon 
ábhar i gcaingean den sórt sin.

Cearta agus dliteanais a aistriú agus léasanna, ceadúnais agus ceadanna arna ndeonú  
ag an gcomhlacht díscaoilte do leanúint i bhfeidhm

9. (1) Gach ceart agus dliteanas de chuid an chomhlachta dhíscaoilte a eascróidh de bhua 
aon chonradh nó gealltanas (sainráite nó intuigthe) arna dhéanamh aige roimh an lá 
díscaoilte, beidh sé arna aistriú chuig an Údarás an lá sin.

 (2) Gach ceart agus dliteanas a aistrítear chuig an Údarás le fo-alt (1), féadfaidh an  
tÚdarás, an lá díscaoilte agus dá éis, agra a dhéanamh ina leith, é a ghnóthú nó é a 
fhorfheidhmiú nó féadfar, an lá sin agus dá éis, agra a dhéanamh ina leith, é a ghnóthú 
nó é a fhorfheidhmiú i gcoinne an Údaráis, ina ainm féin, agus ní gá don Údarás, ná don 
chomhlacht díscaoilte, fógra i dtaobh an aistrithe sin a thabhairt don duine a n-aistrítear 
a cheart nó a ceart nó a dhliteanas nó a dliteanas leis an bhfo- alt sin.

 (3) Gach léas, ceadúnas, cead slí nó cead a dheonóidh an comhlacht díscaoilte i ndáil le 
talamh nó le maoin eile a dhílsítear don Údarás leis an Acht seo nó faoi, agus a bheidh i 
bhfeidhm díreach roimh an lá díscaoilte, leanfaidh sé i bhfeidhm amhail is dá mba é an 
tÚdarás a dheonaigh é.

Dliteanas i leith caillteanas a tharlóidh roimh an lá díscaoilte

10. (1) Aon éileamh i leith aon chaillteanas nó díobháil a líomhnófar a bheith fulaingthe ag 
aon duine de dheasca aon cheann d’fheidhmeanna an chomhlachta dhíscaoilte, ar 
feidhmeanna iad a aistrítear chuig an Údarás leis an Acht seo, a chomhlíonadh roimh an 
lá díscaoilte, déanfar, an lá sin agus dá éis, é a thabhairt i gcoinne an Údaráis agus ní i 
gcoinne an chomhlachta dhíscaoilte.

 (2) Aon imeachtaí dlí a bheidh ar feitheamh díreach roimh an lá díscaoilte, ar páirtí iontu 
an comhlacht díscaoilte agus ar imeachtaí iad a bhaineann le feidhm de chuid an 
chomhlachta dhíscaoilte sin a aistrítear leis an Acht seo, leanfar díobh ach an tÚdarás a 
chur in ionad an chomhlachta dhíscaoilte sin sna himeachtaí, a mhéid a bhaineann siad 
leis an bhfeidhm den sórt sin, agus ní rachaidh na himeachtaí ar ceal mar gheall ar an 
gcur in ionad sin.

 (3) Más rud é, roimh an lá díscaoilte, go mbeidh comhaontú déanta idir na páirtithe  
lena mbaineann mar shocrú ar éileamh lena mbaineann fo-alt (1) agus nach mbeidh 
téarmaí an chomhaontaithe curtha i ngníomh, nó go mbeidh breithiúnas in éileamh 
den sórt sin tugtha i bhfabhar duine ach nach mbeidh sé forfheidhmithe, beidh téarmaí 
an chomhaontaithe nó an bhreithiúnais, de réir mar a bheidh, a mhéid a bheidh siad 
infhorfheidhmithe i gcoinne an chomhlachta dhíscaoilte, infhorfheidhmithe i gcoinne an 
Údaráis agus ní i gcoinne an chomhlachta dhíscaoilte.

 (4) Aon éileamh a dhéanfaidh an comhlacht díscaoilte nó is cuí don chomhlacht  
díscaoilte a dhéanamh i leith aon chaillteanas nó díobháil a eascróidh as gníomh nó as 
mainneachtain aon duine roimh an lá díscaoilte, measfar, an lá sin agus dá éis, i gcás go 
mbainfidh an t-éileamh le feidhmeanna a aistrítear chuig an Údarás le halt 7, gur éileamh 
é a rinne an tÚdarás nó ba chuí don Údarás a dhéanamh agus féadfaidh an tÚdarás é a 
shaothrú agus agra a dhéanamh ina leith amhail is dá mba é an tÚdarás a d’fhulaing an 
caillteanas nó an díobháil.

Forálacha de dhroim feidhmeanna, sócmhainní agus dliteanais a aistriú chuig an Údarás

11. (1) Aon ní a thosófar agus nach gcríochnófar roimh an lá díscaoilte le húdarás nó faoi  
údarás an chomhlachta dhíscaoilte, féadfaidh an tÚdarás, a mhéid a bhaineann sé le 
feidhm a aistrítear chuig an Údarás faoi alt 7, leanúint ar aghaidh leis nó é a chríochnú 
an lá sin nó dá éis.

 (2) Gach ionstraim arna déanamh faoi achtachán agus gach doiciméad (lena n-áirítear  
aon deimhniú) arna dheonú nó arna dhéanamh, i gcomhlíonadh feidhme a aistrítear le 
halt 7, más rud é go raibh an ionstraim nó an doiciméad i bhfeidhm, agus a mhéid a bhí sí 
nó sé i bhfeidhm, díreach roimh an lá díscaoilte, beidh éifeacht léi nó leis, an lá sin agus 
dá éis, amhail is dá mba é an tÚdarás a dheonaigh nó a rinne í nó é.

 (3) Aon tagairtí don chomhlacht díscaoilte i meabhrán comhlachais nó in airteagail 
chomhlachais aon chuideachta, ar tagairtí iad a bhaineann le feidhm a aistrítear le halt 7, 
forléireofar iad, an lá díscaoilte agus dá éis, mar thagairtí don Údarás.

cd.2 a.8

 (4) An t-airgead, na stoic, na scaireanna agus na hurrúis uile a aistrítear le halt 8 agus a  
bhí, díreach roimh an lá díscaoilte, in ainm an chomhlachta dhíscaoilte, déanfar, ar an 
Údarás é a iarraidh, iad a aistriú isteach ina ainm féin.

 (5) Beidh deimhniú arna shíniú ag an Aire á rá, maidir le haon mhaoin, ceart nó dliteanas,  
go ndearnadh nó, de réir mar a bheidh, nach ndearnadh, í nó é a dhílsiú don Údarás 
faoi alt 8 nó 9, ina fhianaise leormhaith, mura suífear a mhalairt, ar an bhfíoras arna 
dheimhniú amhlaidh chun gach críche.

 (6) Ní dhéanfaidh aon ní san Acht seo difear d’oibriú aon ordaithe iarnróid arna dheonú  
don chomhlacht díscaoilte roimh an lá díscaoilte, agus léifear aon ordú iarnróid den sórt 
sin, an lá díscaoilte agus dá éis, amhail is dá mba don Údarás a deonaíodh é.

Cuntais chríochnaitheacha agus tuarascáil bhliantúil chríochnaitheach an chomhlachta 
dhíscaoilte

12. (1) Déanfaidh an tÚdarás, i leith na tréimhse a shonraítear i bhfo-alt (3)(a), cuntais 
chríochnaitheacha an chomhlachta dhíscaoilte a ullmhú.

 (2) D’ainneoin an tAire do dhéanamh ordú faoi alt 6(1), leanfaidh alt 19 d’Acht 2001 i 
bhfeidhm agus beidh éifeacht leis, fairis na modhnuithe is gá, i ndáil leis na cuntais arna 
dtarraingt suas faoi fho-alt (1) agus chun críche na gcuntas sin.

 (3) Maidir leis na cuntais arna dtarraingt suas faoi fho-alt (1)—

  (a) cumhdóidh siad an tréimhse suas go dtí an lá díscaoilte agus an lá sin san áireamh,

  (b) mura sonróidh an tAire a mhalairt, críochnófar iad tráth nach déanaí ná 6 mhí tar éis 
an lae díscaoilte, agus

  (c) déanfar iad a thíolacadh, i dteannta thuarascáil an iniúchóra orthu, don Aire tráth 
nach déanaí ná 30 lá tar éis na tréimhse a luaitear i mír (b) agus cuirfidh an tAire faoi 
deara cóip de na doiciméid sin a leagan faoi bhráid gach Tí den Oireachtas.

 (4) Déanfaidh an tÚdarás, tráth nach déanaí ná 6 mhí tar éis an lae díscaoilte, tuarascáil 
bhliantúil chríochnaitheach an chomhlachta dhíscaoilte a ullmhú agus a chur faoi bhráid 
an Aire, agus cuirfidh an tAire faoi deara, a luaithe is indéanta dá éis sin, cóip den 
tuarascáil bhliantúil chríochnaitheach a leagan faoi bhráid gach Tí den Oireachtas.

Ainm oibríochta an Údaráis

13. Féadfaidh an tAire, tar éis dul i gcomhairle leis an Údarás, ainm a shonrú le hordú, seachas 
an tÚdarás um Bóithre Náisiúnta, a fhéadfaidh an tÚdarás a thabhairt de thuairisc air féin 
chun críocha oibríochta.

caibidil 2

Foireann a aistriú agus aoisliúntas

Foireann an chomhlachta dhíscaoilte a aistriú

14. (1) Glacfaidh an tÚdarás isteach ina fhostaíocht, an lá díscaoilte, gach duine a bhí, díreach 
roimh an lá sin, ina chomhalta nó ina comhalta d’fhoireann an chomhlachta dhíscaoilte.

cd.2 a.11

 (2) Ach amháin i gcomhréir le comhaontú comhchoiteann arna chaibidil le ceardchumann 
nó comhlachas foirne aitheanta agus arna cheadú ag an Aire le toiliú an Aire Caiteachais 
Phoiblí agus Athchóirithe, beidh duine dá dtagraítear i bhfo-alt (1) faoi réir cibé téarmaí 
agus coinníollacha seirbhíse, lena n-áirítear téarmaí agus coinníollacha a bhaineann 
le luach saothair, nach lú fabhar ná na téarmaí agus na coinníollacha seirbhíse, lena 
n-áirítear téarmaí agus coinníollacha a bhaineann le luach saothair, a raibh an duine 
faoina réir díreach roimh theacht i ngníomh don alt seo.

 (3) I ndáil le daoine a aistrítear chuig foireann an Údaráis faoi fho-alt (1), beidh seirbhís 
roimhe sin leis an gcomhlacht díscaoilte ináirithe chun críocha na n-achtachán seo a 
leanas, ach sin faoi réir aon eisceachtaí nó eisiaimh iontu:

  (a) na hAchtanna um Íocaíochtaí Iomarcaíochta, 1967 go 2014;

  (b) an tAcht um Chosaint Fostaithe (Obair Pháirtaimseartha), 2001;

  (c) an tAcht um Chosaint Fostaithe (Obair Téarma Shocraithe), 2003;

  (d) an tAcht um Eagrú Ama Oibre, 1997;

  (e) na hAchtanna um Théarmaí Fostaíochta (Faisnéis), 1994 go 2012;

  (f) na hAchtanna um Fhógra Íosta agus Téarmaí Fostaíochta, 1973 go 2005;

  (g) na hAchtanna um Dhífhostú Éagórach, 1977 go 2007;

  (h) na hAchtanna um Chosaint Mháithreachais, 1994 agus 2004;

  (i) na hAchtanna um Shaoire do Thuismitheoirí, 1998 agus 2006;

  (j) na hAchtanna um Shaoire Uchtaíoch, 1995 agus 2005;

  (k) an tAcht um Shaoire Cúramóra, 2001.

Aoisliúntas

15. (1) Ach amháin i gcomhréir le haon chomhaontú comhchoiteann arna chaibidil le 
ceardchumann nó comhlachas foirne aitheanta, agus arna cheadú ag an Aire le toiliú an 
Aire Caiteachais Phoiblí agus Athchóirithe, aon duine a glacadh isteach i bhfostaíocht 
an Údaráis de réir alt 14 agus a bhí, díreach roimh an lá díscaoilte, ina chomhalta nó 
ina comhalta de scéim aoisliúntais foirne, leanfaidh sé nó sí, an lá díscaoilte agus dá 
éis, de bheith ina chomhalta nó ina comhalta den scéim sin de réir a téarmaí agus a 
coinníollacha a bheidh i bhfeidhm ó am go ham.

 (2) Maidir le duine dá dtagraítear i bhfo-alt (1) ní thiocfaidh sé nó sí, an lá díscaoilte, chun 
bheith ina chomhalta nó ina comhalta den Scéim de réir bhrí alt 10 den Acht um Pinsin 
na Seirbhíse Poiblí (Scéim Aonair agus Forálacha Eile), 2012.

CUID 3

nithe a bhaineann le Feidhmeanna an ÚdaRáis um bóithRe náisiÚnta

caibidil 1

Feidhmeanna breise de chuid an Údaráis

Feidhm sainfhála an Údaráis

16. (1) Féadfaidh an tAire, i gcás go measfaidh sé nó sí go mbeadh sé caoithiúil, dlúsúil, 
éifeachtach nó eacnamaíoch dá ndéanfadh an tÚdarás socrú, thar ceann údaráis bóithre 
nó chun sochair dóibh, chun earraí nó seirbhísí a fháil i ndáil le bóithre réigiúnacha agus 
áitiúla, a iarraidh ar an Údarás socrú a dhéanamh maidir leis an tsainfháil sin, faoi réir 
cibé coinníollacha is cuí leis nó léi.

 (2) Déanfaidh an tÚdarás de réir iarraidh arna déanamh faoi fho-alt (1) agus féadfaidh sé 
cibé conarthaí a dhéanamh agus cibé nithe a dhéanamh a eascróidh nó a leanfaidh as an 
tsainfháil, nó is gá i leith na sainfhála, is ábhar don iarraidh.

Comhairle agus seirbhísí

17. (1) Déanfaidh an tÚdarás, ar iarraidh a fháil ón Aire—

  (a) comhairle, nó

  (b) seirbhísí (lena n-áirítear seirbhísí foirne),

  a bhaineann leis na feidhmeanna a aistrítear chuig an Údarás faoi alt 7 a sholáthar don 
Aire ar cibé téarmaí agus coinníollacha (lena n-áirítear téarmaí agus coinníollacha a 
bhaineann le híoc as seirbhísí) a chomhaontófar agus féadfaidh an tAire leas a bhaint as 
an gcomhairle nó as na seirbhísí sin.

 (2) Féadfaidh an tÚdarás seirbhísí (lena n-áirítear seirbhísí foirne) a sholáthar d’údarás 
áitiúil, nó do dhaoine eile, ar cibé téarmaí agus coinníollacha (lena n-áirítear téarmaí 
agus coinníollacha a bhaineann le híoc as na seirbhísí sin) a chomhaontófar.

 (3) Féadfaidh an tÚdarás cibé muirir is cuí leis a shocrú, a éileamh, a ghlacadh agus a 
ghnóthú i leith seirbhísí a sholáthróidh sé nó a sholáthrófar thar a cheann.

caibidil 2

Cuntasacht an phríomhfheidhmeannaigh

Cuntasacht an phríomhfheidhmeannaigh don Choiste um Chuntais Phoiblí

18. (1) Déanfaidh an príomhfheidhmeannach, aon uair a cheanglóidh an Coiste de Dháil 
Éireann, arna bhunú faoi Bhuan-Orduithe Dháil Éireann chun scrúdú a dhéanamh ar 
na cuntais leithreasa agus ar thuarascálacha an Ard-Reachtaire Cuntas agus Ciste agus 
tuarascáil a thabhairt do Dháil Éireann ar an gcéanna (dá ngairtear an “Coiste” san alt 
seo), i scríbhinn air nó uirthi déanamh amhlaidh, fianaise a thabhairt don Choiste sin 
maidir leis na nithe seo a leanas—

  (a) rialtacht agus cuibheas na n-idirbheart a thaifeadfar, nó a cheanglaítear a  
thaifeadadh, in aon leabhar nó taifead eile cuntais atá faoi réir a iniúchta ag an  
Ard-Reachtaire Cuntas agus Ciste agus a cheanglaítear le hAcht 1993 ar an Údarás 
a ullmhú,

  (b) barainneacht agus éifeachtúlacht an Údaráis i dtaca le húsáid a acmhainní,

  (c) na córais, na nósanna imeachta agus na cleachtais a úsáideann an tÚdarás chun 
éifeachtacht a chuid oibríochtaí a mheas, agus

  (d) aon ní a dhéanann difear don Údarás agus dá dtagraítear i dtuarascáil speisialta ón 
Ard-Reachtaire Cuntas agus Ciste faoi alt 11(2) d’Acht an Ard-Reachtaire

  Cuntas agus Ciste (Leasú), 1993, nó in aon tuarascáil eile ón Ard-Reachtaire Cuntas agus 
Ciste (a mhéid a bhainfidh sé le ní a shonraítear i mír (a), (b) nó (c)) a leagtar faoi bhráid 
Dháil Éireann.

 (2) Le linn a dhualgais nó a dualgais a chomhlíonadh faoin alt seo, ní dhéanfaidh an 
príomhfheidhmeannach ceist a chur ná tuairim a nochtadh i dtaobh tuillteanais aon 
bheartais de chuid an Rialtais nó de chuid Aire den Rialtas nó i dtaobh tuillteanais 
cuspóirí beartais den sórt sin.

Cuntasacht an phríomhfheidhmeannaigh do Choistí Oireachtais

19. (1) San alt seo, ciallaíonn “Coiste” Coiste arna cheapadh ag ceachtar Teach den Oireachtas 
nó ag dhá Theach an Oireachtais i gcomhar (seachas an Coiste dá dtagraítear in alt 
18 nó an Coiste um Leasanna Chomhaltaí Dháil Éireann nó an Coiste um Leasanna 
Chomhaltaí Sheanad Éireann) nó fochoiste de chuid Coiste den sórt sin.

 (2) Faoi réir fho-alt (3), freastalóidh an príomhfheidhmeannach os comhair Coiste, ar 
iarraidh i scríbhinn a fháil ón gCoiste, chun cuntas a thabhairt ar riarachán ginearálta an 
Údaráis.

 (3) Ní cheanglófar ar an bpríomhfheidhmeannach cuntas a thabhairt os comhair Coiste ar 
aon ní atá, a bhí, nó a fhéadfaidh a bheith sa todhchaí, ina ábhar d’imeachtaí os comhair 
cúirt nó binse sa Stát.

 (4) I gcás gurb é tuairim an phríomhfheidhmeannaigh gur ní lena mbaineann fo-alt (3) ní 
a n-iarrtar air nó uirthi cuntas a thabhairt ina leith os comhair Coiste, déanfaidh sé nó 
sí an tuairim sin agus na cúiseanna atá leis an tuairim a chur in iúl don Choiste agus, 
mura dtabharfar an fhaisnéis don Choiste tráth a bheidh an príomh- fheidhmeannach os 
a chomhair, déanfar an fhaisnéis a thabhairt amhlaidh i scríbhinn.

 (5) I gcás go mbeidh an príomhfheidhmeannach tar éis a thuairim nó a tuairim a chur in 
iúl do Choiste de réir fho-alt (4) agus nach dtarraingeoidh an Coiste siar an iarraidh dá 
dtagraítear i bhfo-alt (2) a mhéid a bhaineann sé le ní is ábhar don tuairim sin—

  (a) féadfaidh an príomhfheidhmeannach, tráth nach déanaí ná 21 lá tar éis don Choiste 
an bhreith uaidh gan déanamh amhlaidh a chur in iúl dó nó di, iarratas a dhéanamh 
chun na hArd-Chúirte ar mhodh achomair chun an cheist a chinneadh i dtaobh an ní 
lena mbaineann fo-alt (3) an ní, nó

  (b) féadfaidh cathaoirleach an Choiste iarratas den sórt sin a dhéanamh thar ceann an 
Choiste,

  agus déanfaidh an Ard-Chúirt an ní a chinneadh.

 (6) Go dtí go gcinnfear iarratas faoi fho-alt (5), ní fhreastalóidh an príomhfheidhmeannach 
os comhair an Choiste chun cuntas a thabhairt ar an ní is ábhar don iarratas.

 (7) Má chinneann an Ard-Chúirt gur ní lena mbaineann fo-alt (3) an ní, tarraingeoidh an 
Coiste siar an iarraidh dá dtagraítear i bhfo-alt (2), ach má chinneann an Ard- Chúirt 
nach bhfuil feidhm ag fo-alt (3), freastalóidh an príomhfheidhmeannach os comhair an 
Choiste chun cuntas a thabhairt ar an ní.

 (8) Le linn a dhualgais nó a dualgais a chomhlíonadh faoin alt seo, ní dhéanfaidh an 
príomhfheidhmeannach ceist a chur ná tuairim a nochtadh i dtaobh tuillteanais aon 
bheartais de chuid an Rialtais nó de chuid Aire den Rialtas nó i dtaobh tuillteanais 
cuspóirí beartais den sórt sin.

CUID 4

leasÚ aR acht na mbóithRe, 1993

Ailt 15B agus 15C a chur isteach in Acht 1993

20. Leasaítear Acht 1993 tríd an méid seo a leanas a chur isteach i ndiaidh alt 15A:

“Cumhacht an Aire chun caighdeáin náisiúnta a shonrú

15B. (1) Féadfaidh an tAire caighdeáin náisiúnta a shonrú maidir le dearadh, 
déanamh nó cothabháil bóithre poiblí.

 (2) Aon duine, údarás bóithre nó údarás poiblí a bheidh ag déanamh  
oibreacha arb é atá i gceist leo bóithre poiblí a dhearadh, a dhéanamh nó 
a chothabháil, comhlíonfaidh sé nó sí na caighdeáin náisiúnta (más ann) a 
shonróidh an tAire faoi fho-alt (1).

 (3) Féadfaidh an tAire a iarraidh ar an Údarás aon chaighdeáin arna sonrú  
aige faoi alt 19(1)(e) a leasú agus déanfaidh an tÚdarás de réir aon iarraidh 
den sórt sin.

Cumhacht an Aire chun faisnéis a iarraidh ar údarás bóithre

15C. Féadfaidh an tAire a iarraidh ar údarás bóithre cibé faisnéis a thabhairt dó  
nó di a éileoidh sé nó sí i dtaca le haon cheann d’fheidhmeanna an údaráis i 
ndáil le bóithre réigiúnacha agus áitiúla, faoin Acht seo, agus déanfaidh an 
t-údarás de réir aon iarraidh den sórt sin.”.

Leasú ar alt 19 d’Acht 1993 (feidhmeanna sonracha de chuid an Údaráis)

21. Leasaítear alt 19 (arna leasú le halt 7(a) d’Acht na mBóithre, 2007) d’Acht 1993, tríd an 
méid seo a leanas a chur in ionad mhír (e) d’fho-alt (1):

  “(e) faoi réir alt 15B(3), caighdeáin a shonrú i ndáil le hoibreacha dearaidh, 
déanaimh nó cothabhála a bheidh le comhlíonadh ag duine, ag údarás 
bóithre nó ag údarás poiblí a bheidh ag déanamh na n-oibreacha sin;”.

Leasú ar alt 24 d’Acht 1993 (deontais don Údarás)

22. Leasaítear Cuid III d’Acht 1993 tríd an méid seo a leanas a chur in ionad alt 24:

“24. Féadfaidh an tAire, faoi réir cibé coinníollacha is cuí leis, i ngach bliain 
airgeadais deontais a thabhairt, a mhéid a cheadóidh an tAire Caiteachais 
Phoiblí agus Athchóirithe é, as airgead a sholáthróidh an tOireachtas—

  (a) faoi chomhair chaiteachas caipitil agus reatha an Údaráis, nó

  (b) faoi chomhair chaiteachas an Údaráis i leith a fheidhmeanna faoin Acht 
seo i ndáil le bóithre réigiúnacha agus áitiúla,

 agus tabharfar deontais faoi mhír (a) ag féachaint go háirithe do riachtanais 
chothabhála bóithre náisiúnta.”.

Leasú ar alt 28 d’Acht 1993 (cathaoirleach agus comhaltaí an Údaráis)

23. Leasaítear alt 28(1) d’Acht 1993 i mír (d) trí “bonneagar iarnróid,” a chur isteach i ndiaidh 
“i ndáil le bóithre,”.

Alt 51A a chur isteach in Acht 1993

24. Leasaítear Acht 1993 tríd an méid seo a leanas a chur isteach i ndiaidh alt 51:

“Comhchomhairliúcháin leis an mBord Pleanála sula ndéanfar iarratas faoi  
alt 51

51A. (1) I gcás go mbeartóidh údarás bóithre nó an tÚdarás, de réir mar a bheidh, 
iarratas ar cheadú a dhéanamh chuig an mBord Pleanála de bhun alt 51(2) 
i ndáil le forbairt bhóthair bheartaithe, féadfaidh sé, sula ndéanfaidh sé an 
t-iarratas, iarraidh a dhéanamh chuig an mBord Pleanála chun dul i mbun 
comhchomhairliúcháin i ndáil leis an bhforbairt bhóthair bheartaithe.

 (2) Maidir leis an mBord Pleanála—

  (a) géillfidh sé d’iarraidh faoi fho-alt (1) a luaithe is féidir, agus

  (b) cinnteoidh sé go ndéanfar na comhchomhairliúcháin a sheoltar a 
chríochnú ar mhodh a bheidh chomh dlúsúil agus is féidir ach é a bheith 
i gcomhréir le pleanáil chuí agus forbairt inchothaithe agus, chun na 
críche sin, na bearta sin go léir a bheidh ar fáil dó a dhéanamh chun a 
chinntiú, a mhéid is indéanta, nach mbeidh aon mhoill inseachanta ann 
ag aon chéim le linn na comhchomhairliúcháin sin a sheoladh.

 (3) In aon chomhchomhairliúcháin, féadfaidh an Bord Pleanála comhairle a 
thabhairt don údarás bóithre lena mbaineann nó don Údarás maidir leis an 
iarratas beartaithe ar cheadú faoi alt 51(2) agus, go háirithe, maidir leis an 
méid seo a leanas—

  (a) na nósanna imeachta a ghabhann le hiarratas den sórt sin a dhéanamh 
agus le hiarratas den sórt sin a bhreithniú, agus

  (b) cad iad na cúinsí—

   (i) a bhaineann leis na héifeachtaí a bheidh ag an bhforbairt bhóthair 
bheartaithe ar an gcomhshaol, nó ar limistéar, suíomh nó talamh, is 
éifeachtaí dá dtagraítear in alt 50(1)(d), nó

   (ii) a bhaineann le pleanáil chuí agus forbairt inchothaithe,

   agus a d’fhéadfadh, i dtuairim an Bhoird Pleanála, baint a bheith acu 
lena bhreith i ndáil leis an iarratas.

 (4) Déanfaidh údarás bóithre nó an tÚdarás, de réir mar a bheidh, chun críocha 
comhchomhairliúchán, dóthain faisnéise a sholáthar don Bhord Pleanála 
i ndáil leis an bhforbairt bhóthair bheartaithe chun a chumasú don Bhord 
Pleanála an fhorbairt sin a mheasúnú.

 (5) Féadfaidh an Bord Pleanála dul i gcomhairle le haon duine a bhféadfadh sé 
go mbeadh, i dtuairim an Bhoird Pleanála, faisnéis aige nó aici atá iomchuí 
chun críocha comhchomhairliúchán i ndáil leis an bhforbairt bhóthair 
bheartaithe.

 (6) Ní dochar comhchomhairliúcháin a sheoladh do chomhlíonadh aon 
fheidhmeanna eile dá chuid faoin Acht seo nó faoi rialacháin faoin Acht seo 
ag an mBord Pleanála agus ní sheasfar air in iarratas ar cheadú faoi alt 51(2) 
ná in imeachtaí dlí.

 (7) Coimeádfaidh an Bord Pleanála taifead i scríbhinn ar aon 
chomhchomhairliúcháin, lena n-áirítear ainmneacha na ndaoine a bhí 
páirteach sna comhchomhairliúcháin, agus déanfar cóip d’aon taifead den 
sórt sin a chur agus a choimeád leis na doiciméid lena mbaineann aon 
iarratas ar cheadú faoi alt 51(2) i leith na forbartha bóthair beartaithe.

 (8) Déanfaidh an Bord Pleanála cóip d’aon taifead arna choimeád de réir  
fho-alt

 (7) a sholáthar don údarás bóithre lena mbaineann nó don Údarás.

 (9) Tar éis aon chomhchomhairliúcháin idir an Bord Pleanála agus an  
t-údarás bóithre lena mbaineann nó an tÚdarás, de réir mar a bheidh, a 
chríochnú, féadfaidh an t-údarás bóithre nó an tÚdarás iarratas a dhéanamh 
chuig an mBhord a la 51A(1) Pleanála ar an gceadú dá dtagraítear in alt 
51(2) i ndáil le forbairt bhóthair bheartaithe.

 (10) San alt seo, ciallaíonn ‘comhchomhairliúcháin’ na comhchomhairliúcháin 
dá dtagraítear i bhfo-alt (1).”.

Leasú ar alt 64 d’Acht 1993 (cionta faoi Chuid V)

25. Leasaítear alt 64 (a cuireadh isteach le halt 4 d’Acht na mBóithre, 2007) tríd an méid seo a 
leanas a chur in ionad fho-alt (4):

 “(4) Féadfaidh an gnóthas bóithre lena mbaineann méid aon dola a bheidh dlite 
de dhuine agus iníoctha aige nó aici faoin gCuid seo a ghnóthú ón duine sin 
mar fhiach conartha shimplí in aon chúirt dlínse inniúla agus, chun críocha 
an fho- ailt seo, féadfar an méid sin a ghnóthú amhail is dá mba dhola é an 
dola atá dlite agus iníoctha a bunaíodh ar chonradh arna dhéanamh—

  (a) i gcás go mbeidh an dola á ghearradh agus á bhailiú, nó

  (b) i gcás go dtabhófar an dliteanas chun an dola a íoc.”.

Leasú ar alt 82 d’Acht 1993 (deontais d’údaráis bhóithre)

26. Leasaítear Cuid VI d’Acht 1993 tríd an méid seo a leanas a chur in ionad alt 82:

“82. Féadfaidh an tAire, faoi réir cibé coinníollacha is cuí leis, i ngach bliain 
airgeadais—

  (a) deontais a thabhairt, a mhéid a cheadóidh an tAire Caiteachais Phoiblí 
agus Athchóirithe é, as airgead a sholáthróidh an tOireachtas d’údaráis 
bhóithre i leith aon cheann nó gach ceann dá bhfeidhmeanna faoin Acht 
seo nó thairis sin i ndáil le bóithre poiblí,

  (b) a iarraidh ar an Údarás an méid seo a leanas a dhéanamh agus, má 
iarrtar air é, déanfaidh an tÚdarás—

   (i) deontais a thabhairt d’údaráis bhóithre i leith aon cheann nó gach 
ceann dá bhfeidhmeanna faoin Acht seo nó thairis sin i ndáil le 
bóithre réigiúnacha agus bóithre áitiúla, nó

   (ii) íocaíochtaí a dhéanamh le haon duine i ndáil le bóithre réigiúnacha 
agus bóithre áitiúla,

   agus

  (c) íocaíochtaí a dhéanamh, a mhéid a cheadóidh an tAire Caiteachais 
Phoiblí agus Athchóirithe é, as airgead a sholáthróidh an tOireachtas, le 
haon duine i ndáil le bóithre poiblí.

Deontais d’údaráis bhóithre a riaradh

82A. Féadfaidh an tAire a iarraidh ar an Údarás agus, má iarrtar air é, déanfaidh an 
tÚdarás, íoc na ndeontas d’údaráis bhóithre faoi mhír (b)(i) d’alt 82 a riaradh 
thar a cheann nó thar a ceann agus na nithe sin go léir a dhéanamh a eascróidh 
as, a leanfaidh as nó is gá le linn na híocaíochtaí sin a riaradh.”.

AN SCEIDEAL
Alt 7(2)

achtacháin eisiata chun cRíocha Alt 7(2)

1. Alt 18 den Acht um Ghníomhaireacht Bainistíochta an Chisteáin Náisiúnta (Leasú), 2000.

2. Sceideal 1 a ghabhann leis an Acht um Aoisliúntas na Seirbhíse Poiblí (Forálacha 
Ilghnéitheacha), 2004.

3. An Sceideal a ghabhann leis an Acht um Bearta Airgeadais Éigeandála ar Mhaithe le Leas 
an Phobail, 2009.

